01空中小姐
王秀容
查某囝拄升小學四年仔的時，看同學逐工拖一跤冊包去學校讀冊，伊講按呢會較無揹冊包的艱苦，閣會當佮人無仝，看起來較煬。小學拄過一半，對一年仔揹到四年的冊包，閣按怎惜物，嘛通換矣，伊就佮阮參詳討欲買新的、有輪仔的、拖咧行的kha-báng，伊閣知影爸母的心理，講若換冊包會閣較認真讀冊。這聲無予伊換嘛講袂得過。阮就趁歇睏日，𤆬伊去揣、去揀。一跤冊包，予囡仔遮爾仔歡喜佮展志氣，感覺誠趣味。

一下轉來到厝，伊共舊冊包的讀冊物仔盤過新冊包內底，款好，閣像機場行李磅重仝款，家己去磅仔磅磅咧，喝講「過關」！隔轉工透早，免人叫就醒，食早頓的時，目睭閣一直咧相伊的新冊包，看起來實在有夠古錐，伊早頓的糜凊彩扒扒咧，就喝欲出門。謼！新冊包、笑微微、彼毋但古錐，閣媠！我看伊親像空中小姐欲上飛行機咧！

笑笑送伊出大廳，心內嘛想講真正會當來訓練伊做空中小姐，彼是我家己大學讀外文系想欲去做、無去行的第三條路。嗯！母語著愛先教伊講予誠扭掠，毋通像我聽著的一个笑詼仝款：「空中小姐無閒咧共登機的旅客鬥相共揣坐位的時，有一對阿公、阿媽毋捌坐過飛行機，提登機證來問伊。這个空中小姐好心，想講看著老大人愛講母語，那看登機證那共講：「阿公你是『D』，佇遐，恁某『C』佇邊仔 !」

閣有一个實實在在發生佇身軀邊較悲慘的故事。阮有一个同事查某囝，體格好，尪仔面，英語讚，人足巧，想講去考空中小姐穩牢的。想袂到千算萬算毋值天一劃，航空公司有要求著愛用母語自我介紹。同事四界揣人共查某囝補習。有影是：人來才欲掃地，人去才欲煎茶，袂赴市矣啦！細漢無咧講用硬練的，一開喙人就看破跤手矣，當然是佮空中小姐無緣啦！
服務業是現代社會的趨勢，加學一種語言加一粒頭殼，嘛加一个揣頭路趁錢的機會。徛佇臺灣，服務臺灣人，當然愛講臺灣話。上好是自細漢佇厝裡講予慣勢，上無隨時開始攏閣有救。有心拍石石成穿，有心開山山成園。學語言有好無䆀，會曉講愈濟種話的人就是人才！
02思念火金蛄
張逸嫻¹

每一个人佇一生當中，攏有家己難忘的記持。這件代誌可能是歡喜、受氣、悲傷、艱苦、感動……等等各種的心情。佇我的記持中，予我上難忘的代誌，就是舊年，阮規家伙仔，參加一个叫做「走揣火金蛄」的活動。
我對火金蛄會佇烏暗中發光，尾溜爍咧爍咧感覺足好奇。知影有這个活動，我就抱著真歡喜的心情，期待佮火金蛄第一擺的相會。
四月油桐花當咧大開，所以遊客足濟。這陣日時有白色浪漫的油桐花通好欣賞，暗時閣會使佇火金蛄的「閃爍樹林」，觀賞完全無仝款的景緻。這个時陣來遮，會使講「一空掠雙隻」，趁著矣！
因為交通真利便，這工阮食飽晝才對大甲出發，差不多一點鐘就到東勢。欲到位的時，遠遠就看著規大片白色的油桐花。
一到位阮就沿路行，沿路看油桐花若像咧落雪，落甲規塗跤攏是油桐花。我佮小妹攏感覺油桐花真媠，真毋甘共踏著，阮就彎來斡去，跳來跳去，親像咧跳舞仝款，實在有夠心適。
天欲暗進前，阮趕緊食暗。因為愛冗早來去樹林，等下昏暗的主角「火金蛄」！解說人員那行那共阮解說：每冬的四、五月是火金蛄開始飛出來活動的季節。公的佮母的的火金蛄攏會發光，猶毋過母的的光度較無遐光。無仝款的火金蛄，爍咧爍咧的節奏嘛無仝款，按呢佇暗眠摸的草仔埔，就知影互相的身份。佇暗暝飛出來爍咧爍咧的大部份是公的，母的就歇佇葉仔頂，發出較無遐光的訊號；若是公的發現仝種的母的所發出來的訊號，就會飛過去。
阮順溝仔墘行，四箍輾轉的火金蛄，有的遠，有的近，飛來飛去，閃閃爍爍，親像跳舞的鼓仔燈仝款，浮浮沉沉。我心內真憢疑，人講的燁燁爍²，敢是按呢？這時陣，目一𥍉，雄雄千千萬萬的火金蛄，浮出來佇阮的目睭前，予人想袂到，予人掣一趒，遮爾予人歡喜，遮爾予人感動！我的目睭毋知當時煞澹糊糊。真好運，真幸福，看著這个場面，感覺就像咧眠夢仝款。
又閣是火金蛄颺颺飛的季節，這場盛會，今年我欲哪會使綴無著陣咧！
¹嫻(hân)
²燁燁爍(ia̍p-ia̍p-sih)

06繁華的悲情城市──九份仔
許忠和
百外年前，「九份仔」因為金礦的發現、開採，原本偏僻、恬靜的山城也變甲真鬧熱。上奢颺的時陣，凊凊彩彩就會當挖著黃金，加上礦山頭家佮工人攏真慷慨、豪爽。彼陣的九份仔是一个繁華的夜都市，有人共伊號做「小上海」，嘛有人呵咾伊是「亞洲金都」。酒家、撞球間、餐廳、茶店仔滿滿是；金仔店、洋裝店、剃頭店也窒倒街。佇遮物件不止仔貴，所費開銷嘛不止仔懸。

想袂到，因為黃金的礦脈挖甲欲空矣，金礦封空了後，原本鬧熱的山城嘛褪盡伊的繁華，回復以早的恬靜。本來四界攏是粗勇查埔人的山城，嘛因為無通趁食矣，走甲賰老人、囡仔。我相信這款淒涼佮悲情，九份仔人當初應該料想袂到。

二十年前，因為「悲情城市」這齣電影，予九份仔這座坐山向海，佮基隆山遠遠對看的「烏色部落」，無張無持閣繁華起來，替九份仔閣再帶來繁華的第二春。短短百年之內，兩擺的大起大落，對一世人蹛佇九份仔的在地人來講，是應該愛感謝天公伯仔的疼痛，抑是愛怨嘆運命的創治？

九份仔人誠認命，嘛誠有韌性，因為徛佇山頂，規个九份仔庄的厝嘛順山勢起造，成做九份仔懸懸低低、起起落落，變化多端的山城。頭前後壁的厝身因為懸度的落差，逐戶人家對厝內的窗仔口看出去就是一幅美麗的山水畫。靠山倚海的地形，加上一望無際的景緻，予九份仔四季的風情變化萬千。
這幾年來，受著觀光發展的致蔭，恬靜的山城閣再鬧熱起來。原本已經誠少人鼻芳的阿婆魚羹、九份仔老麵店等等，若到歇睏日排隊交關的人是插插插。一寡手工現做、無加防腐劑的傳統土產嘛開始揣著新的性命力。四界攏有人咧做咧賣，毋管是芋圓、芋粿，抑是草仔粿攏予人呵咾有著。

透早，行佇九份仔一層一層樓梯式的老街，看著電影鏡頭內底彼種茫煙散霧、恬恬靜靜的媠閣再出現佇我的面頭前，我知影九份仔這个捌失落過的悲情城市，又閣重新揣著伊的第二春。

